
Efni: Umsögn um þingsályktunartillögu um stefnumótun á sviði stafrænnar þjónustu

Ráðuneytinu hefur borist erindi Allsherjar- og menntamálanefndar, dags. 8. mars sl. þar sem óskað er 
eftir umsögn um tillögu til þingsályktunar um stefnumótun á sviði stafrænnar þróunar, 455. mál. 
Ráðuneytið fagnar því að athygli sé vakin á mikilvægi stafrænnar þróunar fyrir samfélagið og vill 
vekja athygli á vinnu ráðuneytisins í málaflokknum, í samræmi við hlutverk þess í forsetaúrskurði.

Ör þróun hefur verið í notkun stafrænnar þjónustu innan hins opinbera síðastliðin misseri meðal 
annars í gegnum verkefnastofu um Stafrænt Ísland. Sú vinna hefur átt sér stað er nú þegar farin að 
skila árangri en Ísland er nú í 12. sæti a f  193 löndum skv. úttekt Sameinuðu þjóðanna í stafrænni 
þróun og færist ofar í öllum þeim þáttum sem skoðaðir eru. Staða Íslands er því stöðugt að styrkjast í 
málaflokknum. Mikilvægt er að byggja á þessum árangri til þess að ná enn framar og leiðir 
verkefnastofan þá vinnu fyrir hönd fjármála- og efnahagsráðuneytisins í samvinnu við önnur 
ráðuneyti, sveitarfélög, fyrirtæki og almenning. Á árinu 2021 verður lögð sérstök áhersla á víðtæka 
útbreiðslu stafrænnar þjónustu hjá hinu opinbera með auknum sjálfsafgreiðslulausnum, samnýtingu á 
kjarnaþjónustum s.s. innskráningar- og umboðskerfum, opnum gögnum, vefþjónustum og 
notendamiðaðri hönnun. Þá verður sérstaklega unnið að því að setja aukinn þunga í endurnýjun 
tækniinnviða hjá stórum og kerfislega mikilvægum stofnunum s.s. Skattinum, Þjóðskrá, 
Sjúkratryggingum, Tryggingastofnun o.fl.

Síðastliðið ár hefur stefna um stafræna þjónustu hins opinbera verið í vinnslu. Efling stafrænnar 
þjónustu er eitt a f forgangsmálum stjórnvalda og mun stefnan leggja grunn að því að Ísland verði á 
meðal fremstu þjóða heims þegar kemur að stafrænni opinberri þjónustu. Stefnumótunin byggir á 
aðgerðaáætlun ríkisstjórnarinnar um eflingu stafrænnar þjónustu, sem samþykkt var í maí 2019, og 
yfirlýstum markmiðum um að stafræn samskipti verði megin samskiptaleið hins opinbera við 
almenning. Þá hefur Ísland gengist undir sameiginlega yfirlýsingu Norðurlandanna, Digital North, og 
vinnur í nánu samstarfi við hin Norðurlöndin og Eystrasaltsríkin að markmiðum um vistvæna og 
sjálfbæra þróun auk hagnýtingar á gögnum og gervigreind. Þá byggir stefnan jafnframt á könnun sem 
fjármála- og efnahagsráðuneytið lét gera um stöðu stafrænnar umbreytingar (e. Digital 
Transformation) hjá stofnunum ríkisins.

Stefnan setur umgjörð um sýn og áherslur hins opinbera um hagnýtingu upplýsingatækni og 
stafrænnar þjónustu til að veita framúrskarandi þjónustu með öruggum hætti. Þá er henni jafnframt 
ætlað að miða að styrkri samkeppnisstöðu Íslands, um störf í þekkingariðnaði og auka hagsæld með 
nýsköpun og skilvirkara samfélagi. Þá mun efling stafrænnar þjónustu skila aukinni hagræðingu í 
ríkisfjármálum og minnka áhrif opinberrar starfsemi á umhverfið. Viðfangsefnið er í örri þróun og 
því verður stefnan í stöðugri endurskoðun. Stefnan er nú í samráði meðal hagaaðila og fer í kjölfarið í

samráðsgátt.

Í stefnunni eru ákveðnir þætti sem nefndir eru í umræddri þingsályktunartillögu til umfjöllunar svo 
sem gervigreind, stafrænir innviðir og mikilvægi þess að nýta stafræna þróun samfélaginu til 
hagsbóta. Ráðuneytið er í ríku samráði við nefnd forsætisráðherra um stefnu um gervigreind sem 
ætlað er að auka skilning og notkun gervigreindar, samfélaginu í hag. Þá er vert að vekja athygli á 
starfshópi forsætisráðherra um landshlutaskiptingu stjórnsýslunnar sem í sitja fulltrúar níu ráðuneyta 
og fulltrúi Sambands íslenskra sveitarfélaga. Auk þess að leggja til eina samræmda skiptingu 
stjórnsýslunnar er hópnum ætlað að:

• Móta í samvinnu við stafrænt ráð sveitarfélaga samhæfða sýn og möguleika samnýtingar ríkis
og sveitarfélaga á stafrænni uppbyggingu og stafrænni þjónustu til íbúa miðað við eina
skiptingu stjórnsýslunnar.

• Sýnin taki mið a f hagnýtingu upplýsingainnviða hins opinbera, nýtingu opinberra gagna og 
þekkingu á stafrænum lausnum.

• Að greina og gera tillögu að verkefnum tengdum þjónustu gagnvart almenningi og
fyrirtækjum sem gengur þvert á stjórnsýslustigin, sem hægt er að samhæfa og stafvæða.

• Að rýna hvort nota megi fjárhagslega hvata til að ljúka stafvæðingu og nýsköpun með 
hagnýtingu gagna stofnana og sveitarfélaga. Starfshópnum er ætlað að leggja fram tillögur í 
þessum efnum.

Það má segja að núverandi stefnumótun og aðgerðir endurspegli að mestu þær áherslur sem fram 
komi í þinsályktunartillögunni. Hins vegar eru ýmis atriði í umræddri tillögu því til viðbótar sem 
ráðuneytið mun taka til skoðunar, eftir atvikum í samvinnu við önnur ráðuneyti. Má þar helst nefna 
stafræna þjónustu innan einkageirans og menntakerfisins.

Fyrir hönd ráðherra

